Зәуреш Асылбекова
Студенттерге қызмет көрсетеді 

М.Қозыбаев атындағы Солтүстік Қазақстан мемлекеттік университетінде қызмет көрсету орталығы ашылды.

“Qyzyljar” деп аталған орталықта студенттерге ғана емес, олардың ата-аналары мен университет ұжымына, түлектеріне де қызмет көрсетіліп, ақпараттық кеңес беріледі. Мұндай бастама “Цифрлық Қазақстан” мемлекеттік бағдарламасы аясында жүзеге асырылып отыр.

– Елбасымыз Нұрсұлтан Назарбаев халыққа арнаған Жолдауында мемлекеттік қызмет көрсету сапасын арттыру міндетін алға қойды. Соған сәйкес Білім және ғылым министрлігінің тапсырысымен былтырғы жылдан бастап еліміздің бірқатар жоғары оқу орындарында қызмет көрсету орталықтары жұмыс істей бастады. Біздің университеттегі “Qyzyljar” орталығында “Бір терезе” қағидасы бойынша білім алушыларға жеті қызмет түрі көрсетіледі. Атап айтсақ, студенттерге оқу орнынан анықтама қағазы мен транскрипт беріліп, білім алушылардың оқу орнын ауыстыру, оқуға қайта орналасу, академиялық демалысқа және оқудан шығу, диплом төлнұсқаларын алу жөніндегі өтініштері қабылданады, – дейді қызмет көрсету орталығының директоры Гүлнәр Уәзірова.

Бұрын университет студенттері мен түлектері қажетті қағаздарын алу үшін деканаттар мен оқу-әдістемелік бөлімдердің есіктерінен сығалап жүруге мәжбүр болатын. Сол сияқты студенттер жатақханаға орналасу үшін тәрбие ісі жөніндегі бөлім мамандарының көмегіне жүгінетін. Енді олар оқуы мен тұрғылықты орнына қатысты кез келген мәселе бойынша орталықтағы төрт әдіскердің көмегіне жүгіне алады. Құжаттарды дайындаудың ең қысқа мерзімі – бір жұмыс күні. Сондай-ақ, кез келген тұрғын орталықта орналасқан өзіне-өзі қызмет көрсету бұрышында “Электронды үкімет” порталы арқылы қажетті ақпараттарды, мекенжай туралы және өзге де анықтамаларды шығарып алу мүмкіндігіне ие.

“Qyzyljar” студенттерге қызмет көрсету орталығының салтанатты ашылу рәсіміне қатысушыларды Мемлекеттік қызмет істері және сыбайлас жемқорлыққа қарсы іс-қимыл агенттігі облыстық департаментінің басшысы Елена Степаненко мен университеттің академиялық мәселелер жөніндегі проректоры Ербол Исақаев құттықтады. Елена Степаненко Мемлекеттік қызмет істері департаменті өткізген мемлекеттік қызмет көрсету ісін жетілдіру мәселелері бойынша әлеуметтік жобалар байқауында бірінші орын алған СҚМУ студенті Әмір Рахимовқа сыйлық табыс етті.

